18 Oktober

Skrifgedeelte: 2 Korintiérs 8
Fokusgedeelte: 2 Korintiérs 8:13-15

Leiers kan nie liefhé sonder om te gee nie

Ons bely dat elke lidmaat aan die gawes van die Heilige Gees deel het. Daarom is dit ons
taak om ons gawes in liefde tot nut en saligheid van ander aan te wend. 'n Christen is 'n
leier en ’n leier is 'n persoon wat voor loop. Hy stel die voorbeeld en ander volg.

Die Christene in Jerusalem het as gevolg van omstandighede geldelik swaar gekry. Uit
ander dele is daar geld ingesamel om hierdie gelowiges te ondersteun. Die Macedoniérs
het uit hulle gebrek groot bydraes gelewer. Paulus het ook die Korintiérs by hierdie projek
betrek.

Dikwels val die klem net op die stoflike bydrae en nood. Tog het die gemeente in
Jerusalem baie gehad om te gee. Hulle kon weer aanvul wat die Korintiérs in die geloof
ontbreek het. Die regterhand moet egter nie weet wat die linkerhand doen nie. Jy moet
gee sonder om iets terug te verwag. Jy moet uit 'n gesindheid van opregte meelewing gee.
Dit is 'n heerlike wisselwerking — een gee stoflik en die ander gee geestelik. Vir beide is dit
wins!

Die motivering wat Paulus gebruik, is Jesus Christus self. In sy groot liefde het Hy wat ryk
was, ter wille van ons arm geword, sodat ons deur sy armoede ryk kan word (8:9). Hierdie
voorbeeld van Christus moet ons dryf om ander te dien. Om werklik Christen te wees, 'n
be-Geesterde lidmaat, beteken dat my oé en hart oop sal wees vir ander, om dit wat ek uit
genade ontvang het, in vreugde met ander te deel.

Sing: Psalm 138:4 (1936)

